SAŽETAK RADA

Tokom posljednjih godina prisutan je sve veći interes za integracijom distribuiranih generatora u postojeći elektroenergetski sistem. Priključenje distribuiranih generatora u elektrodistributivnu mrežu zahtjeva rješavanje nastalih tehničkih, ekonomskih i regulatornih pitanja za sve učesnike u elektroenergetskom sektoru. U radu je, obzirom na aktuelnost izgradnje malih hidroelektrana sa sinhronim generatorima u Bosni i Hercegovini, razmatrano pitanje tehničkih uticaja distribuiranih generatora sa sinhronim generatorima. Posebno je u uslovima priključenja značajnijih kapaciteta distribuiranih generatora interesantno pitanje pružanja usluga distribuiranih generatora u protivhavarijskom upravljanju, što zahtjeva analizu dinamičkog odziva distribuiranih generatora na poremećaje u prenosnoj i distributivnoj mreži. Primjenom programskog paketa MATLAB/PSAT, na izabranom test modelu distributivne mreže sa distribuiranim generatorima, analiziran je odziv generatora u dinamičkim režimima. Razmatrana je i tranzijentna stabilnost jednomašinskog sistema sa distribuiranim generatorom uz korištenje programskog paketa PSAT.

Status i uloga distribuiranih izvora električne energije, u uslovima liberalizacije i deregulacije tržišta električne energije, određeni su zavisno od stepena učešća distribuiranih generatora. U radu je dat opis stanja sa aspekta postojanja određenih zakonskih i tehničkih normativnih akata za uređenje procesa priključenja i pogona distribuiranih generatora. Predstavljene su osnovne karakteristike ostrvskog režima rada distribuiranih generatora u sistemu kao i metode zaštite od pojave neželjenog ostrvskog rada.

Rješavanje pitanja nastalih integracijom distribuiranih generatora i kvantificiranje uticaja distribuiranih generatora na pogon sistema zahtjeva angažovanje svih učesnika elektroenergetskog sektora. U radu je u cilju kvantificiranja uticaja distribuiranih generatora predstavljena mogućnost korištenja programskog paketa MATLAB/PSAT za analizu odziva distribuiranih generatora u dinamičkim režimima rada sistema.

